
Útdráttur 

Á síðustu árum hefur áhersla á jafna þátttöku fatlaðs fólks í samfélaginu án aðgreiningar 

verið mikið á milli tannnana á fólki. Að hafa atvinnu eykur sjálfsöryggi fólks og stuðlar að því 

að fólki líði eins og það sé hluti af samfélaginu. Markmið þessarar ritgerðar er að varpa ljósi á 

réttarstöðu fatlaðs fólks á Íslandi með áherslu á atvinnumál og greina frá þeim úrræðum sem 

fólk getur nýtt sér til þess að komast inn á vinnumarkað. Þar að auki verður greint frá stefnu 

Dana í þessum málefnum, rætt um hvernig Ísland stendur í samanburði við Danmörku og 

hvort eitthvað megi betur fara. Niðurstöður þessarar ritgerðar benda til þess að réttarstaða 

fatlaðs fólks á Íslandi sé sterk, sér í lagi þegar kemur að atvinnumálum. Mikil áhersla er á jöfn 

tækifæri til að starfa á almennum vinnumarkaði og mörg og fjölbreytt úrræði starfrækt víðs 

vegar um landið þess að fatlað fólk hafi kost á að starfa við það sem það kýs. Í Danmörku er 

lagasetningin svipuð og mörg lík úrræði í boði fyrir fólk. Atvinnuþátttaka fatlaðs fólks í 

Danmörku er þó talsvert meiri en hérlendis en á hinn bóginn er atvinnuþátttaka ófatlaðs 

fólks meiri á Íslandi en í Danmörku.  

Formáli 

Þessi ritgerð er unnin sem lokaverkefni í BA námi í félagsráðgjöf við Háskóla Íslands haustið 

2012. Ég vil þakka fjölskyldu minni og vinum óbifandi þolinmæði og stuðning við gerð 

verkefnisins, Maríu Kristjánsdóttur og Rannveigu Einarsdóttur fyrir yfirlestur og góðar 

ábendingar. Að auki vil ég þakka umsjónarmanni mínum Halldóri Sigurði Guðmundssyni fyrir 

góðar leiðbeiningar. 

Inngangur 

Áhugi minn á því ritgerðarefni sem hér um ræðir hefur verið til staðar í langan tíma. Ég hef 

töluvert fylgst með atvinnumálum á Íslandi og umræðunni þeim tengdum þar sem áhersla er 

á að fatlað fólk eigi að vera hluti af þjóðfélaginu í heild sinni. Það vakti hinsvegar athygli mína 

að oft er fjallað um málefnið eins og undirkafla samfélagsins. Þessi staðreynd vakti mig til 

umhugsunar um stöðu fatlaðs fólks á vinnumarkaði, réttarstöðu þeirra og hvatningu til að 

vera á vinnumarkaði.Ég tók þá ákvörðun að bera Ísland saman við Danmörku vegna þess að 

Íslendingar hafa gjarnan tekið Dani sér til fyrirmyndar hvað lagasetningar varðar og tilfinning 

mín var sú að staða þessa hóps væri betri þar í landi en hérlendis. Auk þess eru þar virkar 

vinnumarkaðsaðgerðir sem ég komst í kynni við meðan á dvöl minni stóð þar í landi 

síðastliðið haust og því taldi ég það bæði gagnlegan og skynsamlegan kost að bera Ísland og 

Danmörku saman.  

Eftirfarandi umfjöllun er í fimm meginköflum. Fyrsti kaflinn samanstendur af 

undirköflum um fræðileg sjónahorn á fötlun ásamt undirkafla um valdeflingu sem skýrir frá 

því hvers vegna það ermikilvægt fyrir fatlað fólk að hafa atvinnu. Annar kaflinn greinir frá 

réttindum fatlaðs fólks samkvæmt lögum, reglugerðum og alþjóðlegum samningum. Þriðji 

kaflinn greinir frá úrræðum sem standa fötluðu fólki til boða í því skyni að greiða leiðina inn á 

vinnumarkaðinn. Fjórði kaflinn fjallar um lögin í Danmörku, áherslur og úrræði sem eru í boði 

þarlendis. Fimmti kaflinn er samanburður á stöðunni á vinnumarkaðnum á Íslandi og í 

Danmörku.Í lok ritgerðarinnar er niðurstöðukafli þar sem helstu niðurstöður eru dregnar 

saman og síðasti kaflinn erumræðukafli þar sem ég velti vöngum um niðurstöður og það sem 

fram kom í ritgerðinni. 

Ástæða þess að ég nota orðavalið„fatlað fólk“ í stað „fólk með fötlun“ er sú að eftir að 

hafa kynnt mér mismunandi sjónarhorn á fötlun varð ég sífellt sannfærðari af félagslegum 

sjónarhornum sem telja fötlun vera félagslega undirokun sem stafar af hindrunum í 

samfélaginu en ekki ástand sem býr innra með fólki (Rannveig Traustadóttir, 2003). 

Gagna var að mestu leyti aflað með því að leita á bókasafnskerfinu Gegni, á 

gagnagrunni Ebscohost og Google Scholar, á vefsíðu Alþingis og vefsíðum ráðuneyta og 

stofnana á Íslandi og í Danmörku. 

Í umfjölluninni verður svara leitað við eftifarandi spurningum: Hver er réttarstaða 

fatlaðs fólks á Íslandi með áherslu á atvinnumál. Hvaða úrræði standa fólki til boða til þess 

að komast inn á vinnumarkað? Hvernig er ofangreindum hlutum háttað í Danmörku og 

hvernig stendur Ísland í samanburði. Er eitthvað sem má betur fara?  

1. Sjónarhorn á fötlun 

1.1. Læknisfræðilegt sjónarhorn 

Læknisfræðilega sjónarhornið má samkvæmt Rannveigu Traustadóttur (2006) að hluta til 

rekja til félagsfræðingsins Talcott Parsons og þess sem hann skrifaði fyrir um hálfri öld um 

sjúkdóma og hegðun tengda þeim. Í ritum hans er fötlun sett fram sem andstæða þess sem 

talið er heilbrigt og eðlilegt. Þessi sýn á fötlun var ráðandi í vestrænum heimi meginpart 20. 

aldar og þær hugmyndir sem eru ríkjandi hvað varðar fötlun í dag eru enn litaðar af þessu 

sjónarhorni. Læknisfræðileg nálgun felur í sér að bera kennsl á líkamleg eða andleg afbrigði 

eða skerðingu og veita í kjölfar þess ráðgjöf um kennslu, meðferð, lækningu, endurhæfingu 

eða umönnun. Litið er á fötlunina sem skerðingu í lífi viðkomandi manneskju og allir 

erfiðleikar viðkomandi taldir spretta upp af skerðingunni. Þetta sjónarhorn tekur að litlu sem 

engu leyti áhrif umhverfis eða ytri aðstæður með í reikninginn (Rannveig Traustdóttir, 2006). 

Í megindráttum felur læknisfræðilegt sjónarhorn það í sér að fötlunin er talin vera bundin við 

einstaklinginn. Fatlað fólk álitið ólánssöm fórnarlömb, öðrum háð og í þörf fyrir umönnun, 

lækningu og meðferð, kennslu eða þjálfun. Læknisfræðilega sjónarhornið hefur verið það 

sjónarhorn sem starf fagfólks í heilbrigðis- og félagsþjónustu, menntakerfi og víðar hefur 

verið grundvallað á. Þessi skilningur á fötlun hefur ráðið ríkjum í huga almennings auk þess 

að lita sjálfsskilning fatlaðs fólks (Rannveig Traustdóttir, 2006; Scullion, P. A, 2009). 

1.2. Félagsleg sjónarhorn 

Samkvæmt félagslegum sjónarhornum er fötlunin skerðing eða missir á tækifærum til þess 

að taka þátt í samfélaginu vegna líkamlegra og félagslegra tálma (Altman, 2001). 

1.2.1. Norræna tengslasjónarhornið 

Að sögn Rannveigar Traustadóttur vill norski fræðimaðurinn Jan Tøssebro meina að þó svo 

að á Norðurlöndunum ríki ekki nákvæmlega sami skilningur á fötlun þá finnist innan 

Norðurlandanna það keimlíkar hugmyndir sem leggja áherslu á tengsl fötluðu 

manneskjunnar við umhverfi sitt að hægt sé að tala um sérstaka nálgun sem hann kallar 

norræna tengslasjónarhornið á fötlun. Meginatriði þessa sjónarhorns eru þrjú. Í fyrsta lagi er 

litið svo á að fötlun verði til þegar misræmi myndast milli einstaklingins og umhverfis. 

Orsökin getur verið sú að umhverfið geri ekki ráð fyrir því hversu fjölbreyttar manneskjurnar 

í samfélaginu eru en að auki gæti orsökin verið sú að einstaklingurinn hefur ekki þá færni 

sem flokkuð er innan venjulegra marka og almennt gengið út frá því að fólk búi yfir. Það er 

að segja að ef einstaklingur er skilgreindur fatlaður þá býr hann við takmarkaða færni, 

veikindi eða skerðingu sem veldur því að viðkomandi verður fyrir miklum hindrunum í 

daglegu umhverfi sínu. Samkvæmt þessu sjónarhorni er fötlunin afstæð vegna þess að hún 

er bundin umhverfinu og skilgreind í sambandi við það. Annað meginatriði þessa sjónarhorns 

er að fötlun sé aðstæðubundin. Með því er átt við að hvort tiltekin skerðing leiði til fötlunar 

eða ekki ákvarðast af aðstæðum og er bundið við þær aðstæður sem einstaklingurinn er í 

hverju sinni. Dæmi um slíka aðstæðubundna fötlun er að sjónskert manneskja er ekki talin 

fötluð þegar hún talar í síma. Einstaklingur er því einungis talinn fatlaður þegar hann er í 

ákveðnum aðstæðum. Þriðja meginatriði norræna tengslasjónarhornsins er að fötlun sé 

afstæð. Með þessu er verið að meina að oft er það félagslega ákvarðað hvaða 

einstaklingsbundnu einkenni, líffræðileg eða andleg, eru skilgreind sem fötlun og mörkin 

dregin eftir hendingu. Sem dæmi um þetta voru mörk þroskahömlunar í Evrópu á 20. öld 

dregin með heldur mismunandi hætti en skilgreiningarnar hafa verið miðaðar við 

greindarvísitölustig frá 50 og upp í 85 (Rannveig Traustdóttir, 2006). 

Samkvæmt Rannveigu vill Tøssebro meina að þær hugmyndir um fötlun sem eru 

ráðandi á Norðurlöndum séu aðallega af pólitískum toga. Hann vekur athygli á því að þessar 

tengslahugmyndir séu til staðar í mörgum opinberum stefnumótandi gögnum á 

Norðurlöndum allt frá byrjun níunda áratugar síðustu aldar. Hins vegar þegar skoðað er 

betur hvernig tengslaskilningurinn er aðgerðabundinn í hinum og þessum ákvæðum til 

dæmis þeim er varða réttindi til þjónustu eða bóta þá á fötlunin það til að hverfa. Í stað 

félagslegrar skilgreiningar er gerð krafa um læknisfræðilega greiningu sem staðfestir það að 

einstaklingurinn sé óvinnufær eða krafist ergreiningar um sérkennsluþarfir. Sú trú að fötlun 

verði til í tengslum einstaklings og umhverfis er sýnileg í opinberum gögnum, almennum 

umræðum og yfirlýsingum. Þegar hins vegar kemur að réttindum og þjónustu verður 

skilningurinn skyndilega annar og þau hugtök og reglur sem stuðst er við eru þau sem falla 

undir læknisfræðilega sjónarhornið (Rannveig Traustadóttir, 2006). 

1.2.2. Breska félagslega líkanið um fötlun 

Breska félagslega líkanið er þekktasta en um leið umdeildasta félagslega líkanið um fötlun. 

Ein ástæðan fyrir þeirri miklu athygli sem þetta líkan hefur fengið, frá bæði fræðimönnum og 

fötluðu fólki, er sú að það felur í sér róttæka endurskilgreiningu á fötlun. Þær hugmyndir sem 

þetta líkan byggir á eru upphaflega komnar frá samtökum fatlaðra í Bretlandi sem kölluðu sig 

Union of the Physically impaired Against Segregation (UPIAS). Árið 1976 gáfu þessi samtök 

frá sér fræga yfirlýsingu sem hélt því fram að það væri samfélagið sem gerði fólk með 

skerðingar fatlað og að fötlun leiddi af þeirri undirokun sem væri dæmigerð fyrir tengslin á 

milli fólks með skerðingar og þeirra í samfélaginu sem væru án skerðingar. Þessi yfirlýsing 

varpaði ljósi á mikilvægi umhverfis og félagslegra þátta. Þar er að auki gerður greinarmunur á 

skerðingu sem er takmörkuð virkni eða líkamleg skerðing og fötlun sem eru félagslegar 

hindranir. Þessi yfirlýsing er undirstaða breska félagslega líkansins um fötlun. Þetta líkan 

hafnar þeirri hefðbundnu hugmynd að skerðing valdi fötlun. Því er einnig hafnað að skerðing 

og fötlun sé það sama. Það er ekki litið svo á að fötlunin verði til vegna vandkvæða 

einstaklinga við að framkvæma ýmsar athafnir sem orsakast af einstaklingsbundnum 

erfiðleikum sem tengjast líkamlegum, andlegum eða skynrænum skerðingum. Þess þá heldur 

er það álitið að fötlunin verði til vegna tilhögunar sem felur í sér félagslega tálma og dregur 

úr möguleikum fólks með hinar ýmsu skerðingar (Rannveig Traustdóttir, 2003; Rannveig 

Traustdóttir, 2006)  

1.3. Valdefling 

Valdefling er hugtak sem tengt hefur verið við réttindabaráttu margra minnihlutahópa síðan 

á sjöunda áratug 20. aldar. Hugtakið valdefling hefur í auknum mæli orðið að tískuorði í 

ýmsum fræðigreinum og er það skilgreint á mismunandi hátt eftir því í hvaða samhengi það 

er notað. Margir fræðimenn hafa hins vegar leitast við að skilgreina hugtakið og er því ekki til 

ein afgerandi útskýring á hugtakinu valdefling (Hanna Björg Sigurjónsdóttir, 2006). 

Í grein Hönnu Bjargar Sigurjónsdóttur um valdeflingu (2006) bendir hún á nokkra hluti 

sem margir fræðimenn hafa í grunninn sammælst um í sambandi við valdeflingu. Það er í 

fyrsta lagi að valdefling er margþætt, hún getur átt sér stað á mörgum stigum og á sér 

margar uppsprettur. Valdefling getur orðið fyrir tilstilli grasrótastarfs, komið til vegna 

stefnumótunar stjórnvalda eða gerst vegna íhlutunar félagslegra þjónustustofnana. Þar að 

auki virðist vera almennt viðurkennt að valdefling sé félagslegt ferli sem gerist í samskiptum 

fólks (Hanna Björg Sigurjónsdóttir, 2006). 

Chamberlin (1997) skilgreindi valdeflingu þannig að hún fæli í sér tólf eiginleika. Þeir 

eru eftirfarandi: 

1. Að hafa völd til að taka ákvarðanir. 

2. Að hafa aðgang að upplýsingum og úrræðum. 

3. Að hafa úrval valkosta (ekki bara já / nei, annað hvort / eða). 

4. Ákveðni. 

5. Að líða eins og maður geti skipt sköpum (vera vongóður).  

6. Að læra að hugsa á gagnrýninn hátt, að aflæra það skilyrta og sjá hlutina á annan 

hátt. 

a. Að læra að endurskilgreina hver við erum (tala með okkur eigin röddu). 

b. Að læra að endurskilgreina hvað við getum gert. 

c. Að læra að endurskilgreina samband okkar við stofnanabundið vald.  

7. Að læra um og tjá reiði. 

8. Að vera ekki einmana, að líða eins og hluta af hóp. 

9. Að skilja að fólk hefur réttindi. 

10. Að koma á breytingum í eigin lífi og samfélagi. 

11. Að læra hæfni (t.d. samskipti) sem einstaklingurinn skilgreinir sem mikilvæg. 

12. Að breyta viðhorfi annarra á hæfni viðkomandi og getu til aðgerða.  

13. Að koma út úr skápnum. 

14. Vöxtur og breytingar sem hætta aldrei og eru að eigin frumkvæði. 

15. Að auka jákvæða sjálfsmynd viðkomandi og sigrast á fordómum. 

Með valdeflingu er leitast við að veita fólki aukin áhrif á inntak, eðli og framvindu eigin 

aðstæðna og lífs. Þær aðstæður sem átt er við varða virðingu gagnvart hverjum einstaklingi 

ásamt sanngirni og réttsýni, jafnrétti og jafnræði, tækifæri til þroska, virkrar þátttöku í 

samfélaginu og lífsgæða sem eru jöfn lífsgæðum annarra (Félagsmálaráðuneytið, 2006). 

Gert er ráð fyrir því að sjálf og sjálfsmynd einstaklinga sé aðallega sprottin af 

félagsmótun. Með því er átt við að samskipti viðkomandi við annað fólk, allt frá bernsku, 

móti viðhorf hans til sjálfs sín og félagslegrar stöðu sinnar. Án þess að dregið sé úr upplagi 

eða eðlisþáttum í skapgerð og mismun milli einstaklinga en allir vita að það fólk sem á 

einhvern hátt er frábrugðið því sem talið er eðlilegt eða venjulegt er litið hornauga með 

ýmsum hætti. Sumir eru hræddir við þá (til dæmis fólk með geðraskanir), vorkenna (til 

dæmis blindu fólki), telja þá vera sjúklinga eða minnimáttar. Margt fatlað fólk hefur upplifað 

þetta viðmót og fjöldi rannsókna renna stoðum undir það hversu algeng þessi sjónarmið eru 

(Félagsmálaráðuneytið, 2006). 

Slík viðhorf hafa að sjálfsögðu áhrif á mótun sjálfs og sjálfsmyndar margs fatlaðs fólks. 

Smátt og smátt fer fólk að upplifa sig sem utangarðs, ekki fullgildir þegnar samfélagsins, séu 

aumkunarverðir eða minnimáttar. Það er ekki í þeirra höndum að ákveða eigin búsetu, 

atvinnu, dagleg viðfangsefni svo ekki sé talað um einkalíf. Forræðishyggjan gerir vart við sig á 

mörgum sviðum í lífi fatlaðs fólks. Viðbrögð fatlaðs fólks við þessu eru margvísleg, sumir gera 

uppreisn gegn framkomu samborgaranna, aðrir taka fagnandi hendi því sem þeim er rétt og 

allt þar á milli. Í grunninn er staðreyndin sú að í töluvert mörgum tilfellum er sjálfsmynd 

fatlaðs fólks bjöguð eða skert vegna þessa (Félagsmálaráðuneytið, 2006). 

Valdefling fatlaðs fólks felur í raun í sér allt sem snýr að því að bæta og efla það sjálf og 

sjálfsmynd sem mótast hefur af þessum aðstæðum, allt sem eykur sjálfstraust, sjálfsvirðingu, 

félagslega stöðu og önnur lífsgæði (Félagsmálaráðuneytið, 2006).  

2. Réttindi fatlaðs fólks samkvæmt lögum 

2.1. Skilgreiningar á hugtakinu fötlun í lögum og alþjóðlegum samningum 

Skilgreining Sameinuðu þjóðanna (SÞ) á hugtakinu fötlun hefur verið sú sem mest hefur verið 

stuðst við, ásamt skilgreiningu Alþjóðaheilbrigðismálastofnunarinnar (e. World Health 

Organization, WHO). Í henni segir að hugtakið fötlun dragi saman mjög mikið af mismunandi 

færnisskerðingum einstaklinga sem eiga sér stað hjá hvaða þjóð sem er í hvaða landi sem er í 

heiminum. Fólk getur verið fatlað vegna líkamlegrar, andlegrar eða taugalegrar skerðingar, 

læknisfræðilegra aðstæðna eða geðrænna vandkvæða. Slík skerðing, skilyrði eða veikindi 

geta verið viðvarandi eða tímabundið ástand. Þessi skilgreining er talin vera mikið í anda 

læknisfræðilega sjónahornsins (Brynhildur G. Flóvenz, 2004). 

Í grein Snæfríðar Þóru Egilson og Guðrúnar Pálmadóttir (2006) er þessi þýðing á 

skilgreiningu WHO á fötlun: Fötlun er „regnhlífarhugtak yfir skerðingu, hömlun í athöfnum og 

takmarkaða þátttöku. Fötlun gefur til kynna neikvætt eða óhagstætt samspil milli 

einstaklings (með heilsubrest) og aðstæðna hans (umhverfis- og einstaklingsþátta).“ (bls. 48).  

WHO notast við flokkunarkerfi um færni, fötlun og heilsu sem kallast ICF(e. 

International Classification of Functioning). Kerfið leitast við að sameina tvö sjónarhorn af 

sitthvorum meiði, sjónarhorn læknisfræðinnar sem lítur svo á að fötlun sé 

einstaklingsvandamál og félagsleg sjónarhorn sem telja fötlun vera samfélagslegt vandamál 

(Snæfríður Þóra Egilson og Guðrún Pálmadóttir, 2006). Markmiðið er að uppræta þann 

hugsunarhátt að fötlun hefjist þar sem heilsu lýkur og líta frekar á færni fólks í þeim 

aðstæðum sem það býr við. Flokkun eftir ICF fer eftir heilsuástandi fólks með heildstæði, 

jafngengi og hlutleysi að leiðarljósi. Með heildstæði er átt við að kerfið á við alla, jafnt fatlað 

fólk sem ófatlað. Með jafngengi er átt við að ekki er gerður greinarmunur á andlegu og 

líkamlegu heilsufari. Hlutleysi er beitt til þess að komast hjá neikvæðu ímyndinni af 

heilsufari, færni og fötlun(Brynhildur G. Flóvenz, 2004).  

2.2. Alþjóðleg réttindi fatlaðs fólks 

Víða um heim hefur fjöldinn allur af samningum sem viðkoma mannréttindum fólks verið 

undirritaðir og er Ísland aðili að þó nokkrum slíkum samningum. Skilgreining á 

mannréttindum samkvæmt dr. Henrik Zahles er svohljóðandi í þýðingu Brynhildar G. Flóvenz 

(2004): „Mannréttindi eru réttindi sem (siðferðilega eða stjórnmálalega) gengið er út frá að 

gildi fyrir alla, eða sem (lögfræðilega) gilda fyrir alla. Mannréttindi eru réttindi fyrir allar 

manneskjur (bls. 19).“ Grundvöllur alþjóðlegra mannréttindasáttmála er jafn réttur allra til 

mannréttinda og frelsis og bann við mismunun. Þessi áhersla á réttindi einstaklinga hefur 

verið ríkjandi frá samþykkt Mannréttindayfirlýsingar Sameinuðu Þjóðanna (SÞ) sem 

samþykkt var árið 1948. Yfirlýsingin er ekki þjóðréttarsamningur og er þar af leiðandi ekki 

bindandi fyrir aðildarríki SÞ. Burt séð frá því eru stjórnarskrár ríkja sem settar hafa verið 

síðan yfirlýsingin var samþykkt mjög litaðar af henni og fela í sér meginreglur hennar. Minnst 

er sérstaklega á fötlun í 25. grein yfirlýsingarinnar en þar er tekið fram að hver einstaklingur 

eigi rétt á lífskjörum sem eru nauðsynleg til varnar heilsu og vellíðan hans og fjölskyldu hans. 

Með lífskjörum er átt við mat, klæðnað, læknishjálp, húsnæði og nauðsynlega félagshjálp 

ásamt réttinum til öryggis gegn atvinnuleysi, örorku, veikindum, fyrirvinnumissi, elli eða 

öðrum áföllum sem leiða af sér skort og einstaklingurinn getur ekkert við gert (Brynhildur G. 

Flóvenz, 2004; Mannréttindaskrifstofa Íslands, e.d.). 

Annar alþjóðlegur samningur sem Ísland hefur skrifað undir er Alþjóðasamningur um 

borgaraleg og stjórnmálaleg réttindi 10/1979. Í honum kemur fram að þau ríki sem aðilar eru 

að samningnum skuli ábyrgjast að allir þegnar landsins hafi réttindi sem viðurkennd eru í 

samningnum án mismunar vegna kynþáttar, kynferðis, litarháttar, tungu, trúarbragða, 

stjórnmálaskoðana eða annarra skoðana, félagslegs uppruna eða þjóðernisuppruna, ætternis 

eða annarra aðstæðna. Aðrar aðstæður í þessu samhengi eru til dæmis fötlun (Brynhildur G. 

Flóvenz, 2004). 

Ísland hefur einnig undirritað Alþjóðasamning um efnahagsleg, félagsleg og 

menningarleg réttindi nr. 10/1979. Þar er ekki sérstaklega minnst á hugtakið fötlun en í 2. gr. 

er sérstaklega minnst á að mannréttindi gildi fyrir alla burtséð frá kynþætti, kynferði, tungu, 

trúarbrögðum, litarhætti, þjóðernisuppruna eða félagslegs uppruna, stjórnmálaskoðana eða 

annarra skoðana, eigna, ætternis eða annarra aðstæðna. Aðrar aðstæður eru einnig í þessu 

samhengi til dæmis fötlun (Brynhildur G. Flóvenz, 2004). 

Mannréttindasáttmáli Evrópu var lögfestur á Íslandi árið 1994 með lögum nr. 62/1994 

um Mannréttindasáttmála Evrópu. Þar er kveðið á um jafnan rétt borgaranna til réttinda 

þeirra sem fram koma í samningum án manngreinaálits varðandi kynferði, litarhátt, kynþátt, 

trúarbrögð, tungu, stjórnmála- eða annarra skoðana, þjóðfélagsstöðu eða þjóðernis, 

sambandi við þjóðernis-minnihluta, ætternis, eigna eða annarra aðstæðna. Aftur er ekki 

minnst sérstaklega á fötlun en það flokkast óumdeilanlega undir hugtakið „aðrar aðstæður“ 

eins og í þeim samningum sem minnst hefur verið á hér að framan (Brynhildur G. Flóvenz, 

2004). 

Enn annar sáttmáli sem undirritaður hefur verið hérlendis og styrkir réttarstöðu fatlaðs 

fólks er Félagsmálasáttmáli Evrópu. Þar er tekið fram í innganginum að menn skuli fá að 

njóta félagslegra réttinda burtséð frá kynþætti, kynferði, litarhætti, trúarbrögðum, þjóðerni, 

stjórnmálaskoðunum eða félagslegum uppruna (Brynhildur G. Flóvenz, 2004; 

Velferðarráðuneytið, e.d.-1). 

Árið 2007 undirritaði Ísland Samning Sameinuðu Þjóðanna um réttindi fatlaðs fólks 

(Velferðarráðuneytið, 2009). Markmið samningsins er að ýta undir það að fatlað fólk njóti 

mannréttinda og mannfrelsis að fullu og til jafns við aðra. Ásamt því að vernda og tryggja 

þeim réttindi og frelsi og virðingu fyrir eigin áægti. Reglurnar fela til dæmis í sér bann við 

mismunun, jafnrétti kynja, aðgengi, jöfn tækifæri, virðingu fyrir sjálfræði og sjálfstæði 

einstaklinga og ágæti þeirra (Velferðarráðuneytið, e.d.-2). 

2.2.1. Alþjóðleg lög og samningar sem varða rétt fatlaðs fólks til atvinnu 

Mannréttindayfirlýsing Sameinuðu Þjóðanna minnist nokkuð á rétt manna til bæði 

vinnu og vinnufrelsis. Í 23. gr. segir að hver maður eigi rétt til að vinna vinnu að frjálsu vali, 

eigi rétt á réttlátum og hagkvæmum vinnuskilyrðum auk vernd gegn atvinnuleysi. Þá segir 

einnig að hver maður skuli fá sömu greiðslu fyrir sama verk, án manngreinaálits og að allir 

þeir sem stunda vinnu skuli fá greitt fyrir hana á réttlátan og hagstæðan hátt sem tryggir 

þeim og fjölskyldum þeirra mannsæmandi lífskjör. Hver maður skal einnig njóta félagslegrar 

verndar ef þess gerist þörf. Að lokum hefur hver maður rétt til þess að stofna til 

stéttarsamtaka og ganga í þau til að vernda hagsmuni sína (Brynhildur G. Flóvenz, 2004; 

Utanríkisráðuneytið, 2008). 

Í Félagsmálasáttmála Evrópu er tekið fram í fyrstu grein að þau lönd sem eru 

samningsaðilar skuldbindi sig til þess í fyrsta lagi að gangast við því sem einu helsta markmiði 

þeirra og skyldu að koma á og viðhalda allri þeirri atvinnu sem mögulegt er með það að 

markmiði að koma á fullri atvinnu. Í öðru lagi skulu löndin vernda rétt verkafólks til þess að 

vinna fyrir sér, í starfi sem það hefur valið sér, á raunhæfan hátt. Í þriðja lagi skulu löndin 

koma á eða halda við ókeypis vinnumiðlun fyrir allt verkafólk og í fjórða lagi skulu löndin 

standa fyrir eða stuðla að viðeigandi starfsfræðslu, þjálfun og endurhæfingu. Í 15. gr. 

sáttmálans er rætt sérstaklega um rétt líkamlega eða andlega fatlaðs fólks til starfsþjálfunar, 

endurhæfingar og endurheimtar félagslegrar aðstöðu. Þar segir að til þess að sjá til þess að 

réttur líkamlegra og andlega fatlaðs fólks til verknáms, endurhæfingar og endurheimtar 

félagslegrar aðstöðu sé í raun nýttur skuli samningsaðilar í fyrsta lagi gera viðeigandi 

ráðstafanir til að skapa aðstöðu til þjálfunar með því til dæmis að koma á fót sérhæfðum 

stofnunum opinberra aðila eða einkaaðila. Í öðru lagi skulu samningsaðilar gera ráðstafanir 

til að sjá fötluðu fólki fyrir vinnu, sér í lagi með hjálp sérhæfðrar ráðningarþjónustu, 

möguleikum á verndaðri vinnu ásamt aðgerðum sem hafa það að markmiði að hvetja 

vinnuveitendur til þess að ráða fatlað fólk í vinnu (Brynhildur G. Flóvenz, 2004; 

Velferðarráðuneytið, e.d.).  

Vert er samkvæmt Brynhildi G. Flóvenz að taka það fram að Íslendingar gerðu á sínum 

tíma fyrirvara við nokkur ákvæði Félagsmálasáttmála Evrópu, þar á meðal voru 9. og 10. gr. 

sem fjalla um rétt til leiðbeininga um stöðuval og rétt til starfsþjálfunar en eftir þeim 

ákvæðum á fatlað fólk rétt á aðstoð, án endurgjalds, við að leysa vandamál sem varða 

stöðuval og frama í starfi. Ríkin skuldbinda sig einnig til þess að sjá fyrir eða stuðla að tækni- 

og starfsþjálfun allra, fatlaðs fólks og ófatlaðs fólks, eftir því sem nauðsyn krefur og í samráði 

við samtök vinnuveitenda og verkafólks. Þá segir þar einnig að ríkin skuli veita aðstöðu til 

aðgangs að æðri tækni- og háskólamenntun sem grundvallast einungis á hæfni viðkomandi 

einstaklings. Hvers vegna Íslendingar treystu sér ekki til þess að gangast við þessum 

skuldbindingum er erfitt að segja til um (Brynhildur G. Flóvenz, 2004; Velferðarráðuneytið, 

e.d.). 

Samningur Sameinuðu Þjóðanna um efnahagsleg, félagsleg og menningarleg réttindi 

fjallar um rétt til atvinnu í 6. gr. Þar segir að þau ríki sem aðilar eru að samningnum 

viðurkenni rétt manna til vinnu. Það felur í sér rétt til tækifæra til þess að afla sér 

lífsviðurværis með vinnu sem einstaklingurinn sjálfur velur eða tekur að sér af fúsum og 

frjálsum vilja. Ríkin eru skyldug til þess að gera viðeigandi ráðstafanir til þess að tryggja 

þennan rétt. Til að framfylgja þessu skulu ríkin bjóða fólki upp á tækni- og starfsfræðslu og 

þjálfunaráætlanir, stefnumarka og nota aðferðir sem sjá til þess að stöðug efnahagsleg, 

félagsleg og menningarleg framþróun viðgangist ásamt skapandi atvinnu við kringumstæður 

sem tryggja grundvallarfrelsi, bæði stjórnmálalega og efnahagslega, fyrir hvern einstakling 

(Brynhildur G. Flóvenz, 2004).  

Samþykkt Alþjóðavinnumálastofnunarinnar krefst þess að aðildarríkin móti og hrindi í 

framkvæmd stefnu í atvinnumálum og starfsendurhæfingu fatlaðs fólks með það að 

markmiði að fjölga atvinnutækifærum fatlaðs fólks á almennum vinnumarkaði (Brynhildur G. 

Flóvenz, 2004).  

Meginreglur Sameinuðu Þjóðanna um jöfnun tækifæra fyrir fatlaða fjalla um 

atvinnumál í sjöundu reglu. Þar er tekið fram að lög og reglur sem varða vinnumarkaðinn 

megi ekki mismuna fötluðu fólki né koma í veg fyrir atvinnuþátttöku þeirra. Þá segir einnig 

að ríkin eigi að vera með virkar aðgerðir til þess að ýta undir atvinnuþátttöku fatlaðs fólks á 

almennum vinnumarkaði. Dæmi um þennan virka stuðning eru verknámsþjálfun, hvetjandi 

kvótakerfi, sérstök atvinnuúrræði, lán eða tryggingar til lítilla fyrirtækja og tæknilegur eða 

fjárhagslegur stuðningur til fyrirtækja sem ráða fatlað fólk til vinnu. Þá skulu ríkin þar að auki 

hvetja vinnuveitendur til að laga vinnustaði að þörfum fatlaðs fólks. Í sjöundu reglu er einnig 

tekið fram að framkvæmdaráætlanir ríkjanna skuli fela í sér viðbúnað til að skipuleggja og 

aðlaga vinnustaði að þörfum þeirra sem stríða við erfiða fötlun. Framkvæmdaráætlunin skal 

einnig segja til um stuðning við notkun nýrrar tækni, þróun og framleiðslu hjálpartækja og 

útbúnaðar ásamt úrræðum sem auðvelda aðgang að þessum tækjum og búnaði fyrir fatlað 

fólk til að gera þeim auðveldara fyrir að fá starf og halda því. Í þriðja og síðasta lið varðandi 

framkvæmdaráætlunina segir að fatlað fólk skuli fá tækifæri til viðeigandi þjálfunar og 

samfellds stuðnings í formi persónulegrar aðstoðar og túlkunarþjónustu (Brynhildur G. 

Flóvenz, 2004). Sjöunda regla Sameinuðu Þjóðanna um jöfnun tækifæra fyrir fatlaða skyldar 

ríkin að auki við það sem hér að framan stendur til þess að koma á laggirnar opinberu átaki 

sem hefur það að markmiði að berjast gegn neikvæðum viðhorfum og fordómum gagnvart 

fötluðu starfsfólki. Þá skulu ríkin einnig, sem atvinnuveitendur, móta jákvæð skilyrði til 

atvinnu fyrir fatlað fólk á sviði hins opinbera. Ríkin auk verkalýðshreyfingar og 

atvinnurekendum eru einnig skyldug til þess að hafa samvinnu við að tryggja réttláta 

framgangsstefnu, vinnuskilyrði, laun og úrræði til að endurbæta vinnuumhverfi með það að 

markmiði að koma í veg fyrir skaða sem og endurhæfingu til handa starfsfólki sem orðið 

hefur fyrir skaða sem rekja má til vinnu (Brynhildur G. Flóvenz, 2004).  

Í sjöundu reglu segir einnig að alltaf skuli stefnt að því að fatlað fólk fái vinnu á 

almennum vinnumarkaði. Ef fólk býr við fötlun sem hindrar að það geti unnið á almennum 

vinnumarkaði eru verndaðir vinnustaðir eða stuðningur fýsilegur kostur sem skal standa til 

boða. Slík úrræði skulu metin eftir því hversu traust og fullnægjandi þau eru sem tækifæri 



17 

fyrir fatlaða einstaklinginn til að taka þátt í vinnumarkaðinum. Einnig skal starfrækja aðgerðir 

sem miða að þátttöku fatlaðs fólks í þjálfunar- og atvinnuverkefnum á einkamarkaði. Síðasta 

atriði í sjöundu greininni segir að ríki, verkalýðshreyfingar og vinnuveitendur skuli hafa 

samstarf við samtök fatlaðs fólks varðandi öll úrræði sem hafa það að markmiði að búa til 

tækifæri til atvinnu og þjálfunar, þar með talið sveigjanlegan vinnutíma, hlutastörf og 

sjálfstæðan rekstur fyrir fatlað fólk (Brynhildur G. Flóvenz, 2004). 

Samningur Sameinuðu Þjóðanna um réttindi fatlaðs fólks fjallar um hæfingu og 

endurhæfinguí 26. grein og atvinnumál í 27. grein. Í þeim greinum er tekið fram að 

aðildarríkin skuldbindi sig til þess að vinna að vitundarvakningu meðal almennings svo að 

geta, færni og verðleiki fatlaðs fólks séu viðurkennd í auknum mæli ásamt framlagi þeirra til 

vinnumarkaðar og vinnustaða. Þá er samningsaðilum skylt að gera árangursríkar og 

viðeigandi ráðstafanir til þess að fatlað fólk öðlist til dæmis sjálfstæði, starfsgetu og verði 

þáttakendur í samfélagi án aðgreiningar. Ríkjunum er skylt að útvíkka þjónustu og 

áætlanagerð þegar kemur að hæfingu og endurhæfingu með heilbrigði, menntun, atvinnu og 

félagsþjónustu í huga. Fatlað fólk skal einnig hafa viðurkenndan rétt til atvinnu sem felur í sér 

möguleikann á að afla sér lífsviðurværis með vinnu sem fólkið sjálft velur eða þiggur af fúsum 

og frjálsum vilja í vinnuumhverfi án aðgreiningar (Velferðarráðuneytið, e.d.-2). 

2.3. Innlend löggjöf sem varðar réttindi fatlaðs fólks með áherslu á réttinn til 

atvinnu 

2.3.1. Lög um málefni fatlaðs fólks með áherslu á réttinn til atvinnu 

Markmið laga nr. 59/1992 um málefni fatlaðs fólks, með endurskoðunum til 2011, er að sjá 

til þess að fatlað fólk búi við jafnrétti og sambærileg lífskjör við aðra í samfélaginu og að gefa 

fötluðu fólki kost á að lifa eðlilegu lífi. Samkvæmt núgildandi lögum um málefni fatlaðs fólks 

hefur einstaklingur rétt á þjónustu í samræmi við lögin ef hann er með andlega eða líkamlega 

fötlun og þarfnast þar af leiðandi sérstakrar þjónustu og stuðnings. Með fötlun er átt við þá 

sem eru með þroskahömlun, sjónskerðingu, heyrnaskerðingu, geðfötlun og hreyfihömlun. 

Fötlun getur einnig stafað af langvarandi veikindum svo og slysum.  

Sveitarfélög bera samkvæmt lögum um málefni fatlaðs fólks ábyrgð á skipulagi og 

framkvæmd þjónustu við fatlað fólk ásamt því að bera ábyrgð á gæðum hennar og kostnaði 

vegna þjónustunnar svo lengi sem annað er ekki tekið fram eða önnur lög segi til um aðra 

tilhögun mála. Fatlaður einstaklingur hefur rétt til þess að fá þjónustu í því sveitarfélagi sem 

hann vill búa og tekur sveitarfélagið ákvörðun um þjónustu við einstaklinginn. 

Sveitarfélögum er skylt samkvæmt lögum um málefni fatlaðs fólks að starfrækja teymi 

fagfólks sem hefur það verkefni að meta heildstætt þjónustuþörf fatlaðs einstaklings í 

samráði við hann. Þann 1. janúar 2011 færðist málaflokkurinn um þjónustu við fatlað fólk frá 

ríki til sveitarfélaga. Það hafði miklar breytingar í för með sér en sveitarfélögin tóku þá við 

nánast allri þjónustu við fatlað fólk. Markmið með tilfærslu þjónustunnar var í fyrsta lagi að 

bæta þjónustu ásamt því að auðvelda aðlögun hennar að þörfum notenda með tilliti til 

mismunandi aðstæðna fólks. Í öðru lagi að ýta undir samþættingu nærþjónustu við íbúa 

sveitarfélaga. í þriðja lagi að sjá til þess að eitt stig stjórnsýslu væri ábyrgt fyrir stærstum 

hluta félagsþjónustu, bæta samhæfingu og minnka skörun ábyrgðarsviða stjórnsýslustiga. Í 

fjórða lagi að sjá til góðrar nýtingar fjármuna. Í fimmta lagi að styrkja sveitarstjórnarstigið og 

í sjötta lagi að einfalda verkaskiptingu á milli ríkis og sveitarfélaga (Velferðarráðuneytið, 

2010).  

Í þriðja kafla laga um málefni fatlaðs fólks segir að fatlað fólk skuli eiga rétt á allri 

almennri þjónustu ríkis og sveitarfélaga. Kappkostað skal að veita fötluðu fólki þjónustu í 

samræmi við almenn lög sem varða menntun og heilbrigðis- og félagsþjónustu. Fötluðu fólki 

skal einnig veitt þjónusta sem hefur það að markmiði að gera einstaklingnum kleift að lifa og 

starfa í náttúrulegu samfélagi við aðra. Þessi stoðþjónusta á að miðast við þarfir fatlaðs fólks 

og ber þar helst að nefna þarfir fyrir þjónustu á heimilum sínum, þarfir til hæfingar, 

endurhæfingar og atvinnu sem miða að því að fólk geti séð fyrir sér og verið virkir 

þátttakendur í samfélaginu. Þá skal sveitarfélagið sjá fyrir fötluðu fólki fyrir sálfræðiþjónustu, 

félagslegum stuðningi, ráðgjöf og félagslegu samneyti ásamt því að sjá fötluðum börnum 

fyrir umönnun sem og þjálfun og jafnframt aðstoða fjölskyldur þeirra svo þær geti veitt 

börnunum traust og þroskavænleg skilyrði. Í fimmta kafla laganna sem varðar 

þjónustustofnanir sem skylt er að starfrækja á hverju þjónustusvæði landsins eftir því sem 

nauðsyn krefur eru taldar upp fjórar gerðir þjónustustofnana sem eru hæfingar- og 

endurhæfingarstöðvar, dagvistarstofnanir, verndaðir vinnustaðir og skammtímavistun.  

Í ellefta kafla laga um málefni fatlaðs fólks stendur að fatlað fólk eigi að njóta 

félagslegar hæfingar og endurhæfingar sem hefur það að markmiði að draga úr áhrifum 

fötlunar þess ásamt því að auka hæfni þess til að starfa og taka þátt í daglegu lífi. 

Sveitarfélögin skulu starfrækja hæfingar- og endurhæfingarstöðvar að auki dagvistarstofnana 

fyrir fatlað fólk þar sem fólkið getur sótt þroskaþjálfun, iðjuþjálfun og/eða starfsþjálfun. Þá 

skal einnig veita iðju- og starfsþjálfun á vernduðum vinnustöðum. 

Tólfti kafli laga um málefni fatlaðra fjallar um atvinnumál. Þar kemur fram að 

Vinnumálastofnun skuli sjá um framkvæmd vinnumarkaðsaðgerða fyrir fatlað fólk í samræmi 

við lög um vinnumarkaðsaðgerðir. Tekið er fram að fötluðu fólki skuli vera veitt aðstoð til 

þess að starfa á almennum vinnumarkaði. Þegar til þess kemur skal fatlaði einstaklingurinn fá 

liðveislu á vinnustað svo skal annað starfsfólk á vinnustaðnum fá leiðbeiningar og fræðslu. 

Fatlað fólk skal hljóta starfsþjálfun í almennum fyrirtækjum eða stofnunum þegar það er 

hægt og skal þá gera sérstakan samning sem kveður á um þjálfunartímabil og greiðslu 

kostnaðar meðal annars. Skylt er einnig að fötluðu fólki á hverju starfssvæði standi til boða 

vernduð vinna á almennum vinnumarkaði. Störf sem skipulögð eru með tilliti til fötlunar 

henta vel sem vernduð vinna. Þá er einnig leyfilegt að reka verndaða vinnustaði fyrir fatlað 

fólk. Verndaðir vinnustaðir skulu veita tvennskonar þjónustu, í fyrsta lagi launaða 

starfsþjálfun fyrir fatlað fólk svo því sé mögulegt að starfa á frjálsum vinnumarkaði og í öðru 

lagi bjóða fötluðu fólki upp á launuð föst störf.  

Reglulega skal Vinnumálastofnun, í samráði við heildarsamtök fatlaðs fólks og ásamt 

aðilum vinnumarkaðarins, sjá til þess að gerð sé könnun á stöðu fatlaðs fólks á 

vinnumarkaðinum og í beinu framhaldi séu lagðar fram tillögur um úrbætur. Þá skal fatlað 

fólk einnig ganga fyrir í starf hjá ríki og sveitarfélagi ef hæfni þess til starfsins er meiri eða að 

jafnaði við hæfni annarra umsækjenda. 

2.3.2. Stjórnarská Íslands 

Í 75. gr. núgildandi stjórnarskrár okkar Íslendinga nr. 33/1944 er ákvæði um vernd 

atvinnufrelsis þar sem tekið er fram að allir eigi rétt á því að stunda þá atvinnu sem þeir 

kjósa. Í lögum eru einnig sérstök ákvæði sem tryggja réttarstöðu fatlaðs fólks á 

vinnumarkaði, með þeirri forsendu að fatlað fólk eigi almennt í meira basli með að fá vinnu á 

almennum vinnumarkaði en ófatlað fólk (Brynhildur G. Flóvenz, 2004). 

2.3.3. Reglugerð um atvinnumál fatlaðs fólks 

Í reglugerð um atvinnumál fatlaðs fólks nr. 376/1996 er farið ítarlegar í þau úrræði sem 

greint er frá í lögum um málefni fatlaðs fólks og eru ætluð til þess að efla fatlað fólk í að æfa 

og nýta vinnugetu sína og færni. Tekið er fram að kappkostað skuli að beita úrræðum á þann 

hátt að stuðningur til starfa á hinum almenna vinnumarkaði sé alltaf fyrsta val. Þetta ákvæði 

telst mjög mikilvægt og leggur áherslu á þá stefnu að fatlað fólk taki jafnan þátt í samfélaginu 

við ófatlað fólk. Til að byrja með er skylt að styðja fatlað fólk til starfa á almennum 

vinnumarkaði en ef það gengur ekki á að grípa til annarra úrræða sem standa til boða. 

Úrræði sem fötluðu fólki standa til boða eru starfsráðgjöf, atvinnuleit og vinnumiðlun, 

aðstoð í vinnu á almennum vinnumarkaði, hæfing og iðja og verndaðir 

vinnustaðir.Starfsráðgjöfin felur í sér ráðgjöf um möguleika til starfa með tilliti til áhugasviðs, 

starfsgetu og tilliti til þess hvaða störf eru í boði. Þar að auki er veitt almenn ráðgjöf og 

sérhæfð með ákveðin störf í huga.  

Aðstoð sem fatlað fólk hefur rétt á þegar það vinnur á almennum vinnumarkaði 

samkvæmt reglugerð um atvinnumál fatlaðra nr.376/1996 er sérstök liðveisla, verkstjórn, 

starfsþjálfun samkvæmt sérstökum samningi og vinna í verndaðri vinnuaðstöðu. Sérstök 

liðveisla felur í sér einstaklingsbundinn stuðning við fatlaðaeinstaklinginn, sérstaklega þegar 

hann hefur störf, með það að markmiði að veita aðstoð við að sinna störfum á almennum 

vinnumarkaði. Verkstjórn felur í sér að fyrirtæki á almennum vinnumarkaði ræður til sín 

fatlaða starfsmenn með það að markmiði að veita þeim atvinnu eða stefnubundna 

starfsþjálfun með ákveðið starf í huga. Stuðningurinn er veittur þannig að ráðinn er til starfa 

sérstakur starfsmaður til að sjá um verkstjórn fatlaðs fólks. Fyrirtækið hlýtur svo 

rekstrarstyrk til að greiða laun fyrir verkstjórnina. Sveitarfélög hafa umboð til þess að koma á 

laggirnar verndaðri vinnuaðstöðu hjá fyrirtækjum á almennum vinnumarkaði til að fatlað fólk 

fái atvinnu. 

Fatlað fólk hefur einnig rétt til hæfingar, endurhæfingar og iðju. Hæfingin felst í 

kerfisbundinni og alhliða starfs- og félagslegri þjálfun. Með hæfingunni er verið að ýta undir 

það að einstaklingur verði hæfari til iðju eða atvinnuþátttöku. Hæfingin skal að jafnaði vera 

tímabundin og ekki er skylt að greiða laun fyrir hana. Iðja felur í sér félagsþjálfun og einföld 

vinnuverkefni. Þar er unnið að því að ná tengslum við almennan vinnumarkað. Iðja verður 

mögulega varanlegt úrræði og ekki er skylt að greiða laun fyrir hana. Starfshæfing er 

tímabundið úrræði sem miðar að því að fatlað fólk taki þátt í almennum vinnumarkaði. Við 

upphaf starfshæfingar er ekki skylt að greiða laun en að loknu starfsþjálfunartímabili þegar 

prófun og mati á vinnuafköstum einstaklingsins er lokið skal greiða laun sem verða eitthvað 

hlutfall þeirra launa sem greidd eru á almennum vinnumarkaði. Um þetta er samið 

sérstaklega (Brynhildur G. Flóvenz, 2004).  

2.3.4. Reglugerð um öryrkjavinnu 

Reglugerð um öryrkjavinnu nr. 159/1995 segir til um að Tryggingastofnun ríkisins sé leyfilegt 

að semja við atvinnurekendur á almennum vinnumarkaði um að ráða til vinnu einstaklinga 

sem hljóta örorkulífeyri, örorkustyrk, slysaörorkubætur undir 50% og endurhæfingarlífeyri. 

Skal þá gera sérstakan vinnusamning í samráði við meðal annars samtök öryrkja og stofnanir 

sem sinna atvinnumiðlun eða endurhæfingu fatlaðs fólks. Lágmarkshlutfall vinnusamningsins 

er 20% en bæði má gera slíkan samning um fullt starf og hlutastarf. Skerðing bóta 

einstaklingsins fer eftir þeim ákvæðum um skerðingu bótagreiðslna sem gilda á þeim tíma. 

Þegar slíkur samningur er gerður er skipaður umsjónarmaður sem fylgist með fatlaða 

einstaklingnum í starfinu til að sjá hvernig honum gengur, kemur einstaklingnum til hjálpar ef 

eitthvað bjátar á og sinnir starfi tengiliðs hans gagnvart öðrum samningsaðilum (Brynhildur 

G. Flóvenz, 2004).  

3. Úrræði í boði á Íslandi 

Kaflanum er skipt í þrennt, úrræði á vegum sjálfseignarstofnana, sveitarfélaga og ríkis . Valin 

voru fjölbreytt úrræði og flest þeirra ekki sérstaklega ætluð fötluðu fólki. Ástæða þess að 

ákveðið var að fara þá leiðina er sú áhersla í lögum um málefni fatlaðs fólks að fatlað fólk eigi 

rétt á allri almennri þjónustu ríkis og sveitarfélaga og að leitast skuli við að veita fötluðu fólki 

almenna þjónustu eftir því sem mögulegt er. Það  

3.1. Úrræði á vegum sjálfseignarstofnana 

3.1.1. Hringsjá 

Hringsjá er ætlað fólki sem er 18 ára og eldri sem hafa ekki getað stundað vinnu eða nám 

vegna slysa, félagslegra erfiðleika, veikinda eða annarra áfalla. Hringsjá getur einnig hentað 

einstaklingum með litla grunnmenntun eða hafa átt í erfiðleikum með að tileinka sér 

hefðbundið nám. Endurhæfingin fer fram í einstaklingsmiðuðu námi sem sniðið er sem styttri 

námskeið eða fullt einingabært nám með sértækri ráðgjöf og stuðningi. Það sem miðað er að 

því að einstaklingar nái fram með því að sækja endurhæfingu til Hringsjár er að endurnýja 

almennan þekkingargrunn sinn, fá undirbúning fyrir almenn skrifstofu- og þjónustustörf, að 

auka persónulega færni einstaklinga, að auka félagslega færni einstaklinga, að styrkja 

samfélagslega þátttöku einstaklinga og að auka lífsgæði bæði einstaklinganna og fjölskyldna 

þeirra. Hringsjá er í eigu Öryrkjabandalags Íslands og hefur verið sjálfstætt starfandi stofnun 

frá árinu 1987. Hringsjá var með gildandi samninga við Menntamálaráðuneytið, 

Heilbrigðisráðuneyti og Félags- og tryggingamálaráðuneyti sem giltu til desember 2011 auk 

þess að vera með samninga við bæði Virk starfsendurhæfingarsjóð og Velferðarsvið 

Reykjavíkurborgar sem einnig runnu út árið 2011. Hvergi fundust upplýsingar um núverandi 

samninga ráðuneyta eða sveitarfélaga við Hringsjá(Félagsmálaráðuneytið 2006; R. Linda 

Skúladóttir, e.d.). 

3.1.2. Starfsendurhæfing Reykjalundar 

Starfsendurhæfing Reykjalundar er í eigu Sambands íslenskra berkla- og brjóstholssjúklinga. 

Aðalmarkmið hennar er að aðstoða fólk við að komast út á vinnumarkaðinn eftir veikindi og 

slys. Algengt er að lagt sé til að fólk fari í nám svo það hafi forsendur til þess að fá vinnu sem 

hæfir þeim. Í byrjun er andleg og líkamleg færni fólks metin og endurhæfing skipulögð út frá 

því. Á Reykjalundi er unnið bæði með einstaklingum og hópum. Fræðsla og kennsla sinna 

mikilvægu hlutverki í starfsendurhæfingunni ásamt því að stuðla að bættri líkamsvitund og 

vinnustellingum. Unnið er að því að auka vinnuþol sem og styrk og úthald með fræðslu, 

æfingum og vinnuprófun sem á sér stað innan staðar og utan. Fólki er veitt aðstoð við að 

setja sér raunhæf markmið með færni sína og getu í huga. Þegar endurhæfingunni er lokið 

inni á Reykjalundi er fólki veitt eftirfylgd í nokkra mánuði, þegar það er að fóta sig í vinnu eða 

námi. Mikil áhersla er lögð á valdeflingu á Reykjalundi og er meðaldvöl fólks þar tveir 

mánuðir (Félagsmálaráðuneytið, 2006; Reykjalundur, e.d.-1., -2).  

3.1.3. Janus 

Janus býður upp á endurhæfingu og starfsendurhæfingu. Endurhæfingin er fólgin í stuðningi 

við fólk sem miðar að því að auka færni í daglegum athöfnum. Markmiðið með starfinu er að 

veita fólki aðstoð við að komast aftur á vinnumarkaðinn, fyrirbyggja færnisskerðingu og veita 

meðferð ásamt því að mæta afleiðingum fötlunar (Janus endurhæfing ehf, 2010). Janus 

býður upp á mismunandi brautir eftir því hverju fólk óskar eftir. Brautirnar heita skólabraut, 

einstaklingsbraut, heilsubraut, iðjubraut og vinnubraut(Janus endurhæfing ehf, e.d.). 

Starfsemi Janusar er fjármögnuð með þjónustusamningum við Velferðarráðuneyti og Virk 

(Janus endurhæfing ehf., 2012). 

3.1.4. Hugarafl 

Hugarafl er hópur fólks sem stríðir við geðræn vandamál en er á batavegi. Markmiðið er að 

efla þjónustu við geðsjúkt fólk með því að byggja á reynslu fólks af þjónustunni. Unnið er að 

því að skapa atvinnutækifæri fyrir fólk þó svo að meðlimir séu ekki allir tilbúnir fyrir störf á 

almennum vinnumarkaði (Félagsmálaráðuneytið, 2006).  

3.1.5. Fjölsmiðjan 

Fjölsmiðjan var stofnuð af Rauða krossinum, Félagsmálaráðuneytinu, Vinnumálastofnun og 

sveitarfélögum á Höfuðborgarsvæðinu. Markhópur Fjölsmiðjunnar er ungt fólk á aldrinum 

16-24 ára. Lögð áhersla á að nemar öðlist styrk, félagslega, námslega og aukna hæfni á 

vinnumarkaði með viðveru sinni í Fjölsmiðjunni (Fjölsmiðjan, e.d.). 

3.1.6. Ráðning til reynslu 

Ráðning til reynslu (RTR) er verklag við atvinnuleit sem Klúbburinn Geysir hefur notað síðan 

hann hóf starfsemi sína á Íslandi árið 1999. Geysir er partur af fjölþjóðlegri keðju sem miðar 

að því að sýna fólki sem hefur átt eða á við geðræn veikindi að stríða stuðning og hjálpa því 

að ná fótfestu í lífi og starfi. Fyrirkomulag RTR er þannig að það er í raun klúbburinn sem 

ráðinn er í starfið en ekki einstaka félagi. Félaginn er ráðinn í hlutastarf í 15-20 klukkustundir 

á viku í sex til níu mánuði og þá tekur annar félagi við að sinna starfinu. Að auki er 

fyrirkomulagið þannig að geti sá sem er að sinna starfinu á hverjum tíma ekki mætt í 

vinnuna, þá er það á Geysis ábyrgð að útvega starfskraft í hans stað (Félagsmálaráðuneytið, 

2006). 

3.2. Úrræði á vegum sveitarfélaga 

3.2.1. Atvinna með stuðningi 

Atvinna með stuðningi (AMS) byggir á hugmyndafræði sem er upprunalega frá 

Bandaríkjunum. Talsvert mörg Evrópulönd hafa tekið upp AMS. Það sem AMS felur í sér er 

víðtækur stuðningur við fólk sem býr við skerta starfsgetu sem stafar af líkamlegri og/eða 

andlegri fötlun til þess að finna starf sem hæfir þeim á almennum vinnumarkaði og stuðning 

til þess að sinna því. Unnið er eftir óskum og væntingum þess sem í hlut á við atvinnuleitina. 

Hvenær viðkomandi fær starfið og hversu lengi eftirfylgdin verður fer eftir þörf umsækjanda 

og vinnustaðar ásamt eðli starfsins hverju sinni. Á þennan hátt er einstaklingum með skerta 

starfsgetu gert kleift að stunda atvinnu á eigin forsendum og um leið atvinnulífið stutt við að 

veita fötluðu fólki atvinnu. Þessi hugmyndafræði er í takt við lög um málefni fatlaðs fólks sem 

leggja sérstaka áherslu á það að veita fötluðu fólki aðstoð við að fá vinnu á almennum 

vinnumarkaði eins og áður hefur komið fram (Félagsmálaráðuneytið, 2006). 

Þetta úrræði er í boði víðs vegar á landinu. Samkvæmt tölum frá árinu 2005 voru um 

það bil 220 manns í AMS. Flestir sem nýta sér þetta úrræði eru í hlutastörfum. Þessi þjónusta 

hefur þó í flestum tilfellum hérlendis nýst fólki sem ekki hefur mjög skerta starfsfærni. Þeir 

sem hafa mikið skerta starfsfærni hafa aðallega nýtt sér þjónustu vinnustaða fyrir fatlað fólk 

(Félagsmálaráðuneytið, 2006).  

3.2.2. Starfsendurhæfing Norðurlands 

Starfsendurhæfing Norðurlands er fyrir fólk sem er á endurhæfingarlífeyri hjá 

Tryggingastofnun Ríkisins og lífeyrissjóðum, einstaklinga hjá VIRK starfsendurhæfingarsjóði 

og fólk sem er á bótum hjá Vinnumálastofnun eða sveitarfélagi. Hjá starfsendurhæfingunni 

fá þátttakendur ráðgjöf og stuðning á meðan á endurhæfingu stendur. Markmið með 

endurhæfingunnier að einstaklingur fari í vinnu eða nám að henni lokinni (Starfsendurhæfing 

Norðurlands, e.d.-1; Starfsendurhæfing Norðurlands, e.d.-2). 

3.2.3. Birta - starfsendurhæfing 

Starfsendurhæfing Suðurlands kallast Birta og er sniðin fyrir fólk sem hefur einhverra hluta 

vegna lent utan vinnumarkaðar og vill styrkja stöðu sína með það fyrir augum að komast 

aftur inn á vinnumarkað. Birta er einnig fyrir fólk sem af ýmsum örsökum hefur skerta 

vinnufærni, fólk með örorkumat eða endurhæfingarlífeyri, atvinnuleysisbætur, 

fjárhagsaðstoð frá sveitarfélögum eða greiðslur frá lífeyrissjóðum. Markmiðin eru þau að 

endurhæfingin eigi sér stað í heimmabyggð, að þáttakendur fari í vinnu þegar þeir hafa lokið 

endurhæfingu eða námi og að endurhæfa þáttakendur og um leið auka lífsgæði bæði þeirra 

og fjölskyldna þeirra (Birta – starfsendurhæfing, e.d.). 

3.2.4. Atvinnumiðstöð Hafnarfjarðar 

Markhópur Atvinnumiðstöðvar Hafnarfjarðar er fólk sem hefur verið án vinnu til langs tíma. 

Markmiðið er að efla vinnumiðlun ásamt faglegri starfs- og námsráðgjöf, gera 

atvinnuleitendur virkari og auka fjölbreytni framboðs vinnumumarkaðsúrræða 

(Hafnafjarðarbær, e.d.). Atvinnumiðstöðin er samvinnuverkefni Vinnumálastofnunar og 

Hafnarfjararbæjar (Vinnumálastofnun, 2010).  

3.2.5. Grettistak 

Er verkefni sem starfrækt er í samstarfi Félagsþjónustu sveitarfélaga og Tryggingastofnunar 

ríkisins. Markhópurinn eru einstaklingar sem átt hafa við langvarandi og alvarlegan 

vímuefnavanda að stríða. Markmiðið er að veita þeim tækfiæri til endurhæfingar að meðferð 

lokinni. Búin er til endurhæfingaráætlun fyrir hvern einstakling í samráði við hann. Sjá svo 

starfsmenn félagsþjónustu um eftirfylgd við einstaklinginn og áætlunina en 

Tryggingarstofnun greiðir endurhæfingarlífeyri þegar endurhæfingin er í gangi. Lögð er 

áhersla á eftirfylgd og viðtöl á meðan á endurhæfingartímabilinu stendur svo að mögulegt sé 

að tryggja ferli endurhæfingarinnar ásamt virkni einstaklingsins (Reykjavíkurborg, e.d.). 

3.3. Úrræði á vegum ríkis 

Í reglugerð nr. 670/1998 um vinnumarkaðsaðgerðir segir til um þrjú úrræði sem standa 

atvinnuleitendum til boða, þá er aðsjálfsögðu einnig átt við fatlað fólk í atvinnuleit. Í fyrsta 

lagi er það starfskynning, sem er tímabundin viðvera á vinnustað án beinnar þátttöku 

einstaklingsins í starfsemi vinnustaðar. Í öðru lagi er það starfsþjálfun sem er skipulögð 

þátttakaka einstaklings í atvinnuleit í starfsemi vinnustaðar til lengri eða skemmri tíma án 

þess þó að vinnuveitandi skuldbindi sig til að ráða atvinnuleitandann. Í þriðja lagi er það 

reynsluráðning sem er fyrir atvinnuleitendur sem vinnuveitandi er tilbúinn til þess að ráða á 

reynslugrundvelli með það fyrir augum að ráða einstaklinginn til frambúðar ef vel gengur 

(Félagsmálaráðuneytið, 2006). 

Vinnumálastofnun býður fólki upp á bæði starfsþjálfun og reynsluráðningu sem greint 

hefur verið frá hér áður. Þar að auki standa til boða námskeið og nám sem miða að því að 

auka starfshæfni einstaklingsins. Vinnumálastofnun starfrækir einnig samninga við 

sveitarfélög, fyrirtæki, stofnanir og frjáls félagasamtök með það að markmiði að veita fólki 

atvinnu en þá greiðir Vinnumálastofnun með starfsmanninum (Vinnumálastofnun, e.d.). 

4. Danska vinnumarkaðsstefnan 

4.1. Sýn á fötlun í dönskum lögum 

Í Danmörku er áhersla lögð á að skilja hugtakið fötlun sem lifandi hugtak í stöðugri þróun. 

Þar af leiðandi er ekki til nein ákveðin skilgreining á fötlun og þess vegna er ekki til neinn listi 

yfir hvaða fatlanir verða til þess að einstaklingur njóti sérstakra réttinda (Danish Disabilty 

Council, 2002).  

Hugtakið færnisskerðing vísar til missis eða hömlunar á tækifærum til þess að taka þátt 

í samfélaginu til jafns við aðra. Það lýsir samspili manneskjunnar með fötlunina og 

umhverfisins. Tilgangur þessa hugtaks er að leggja áherslu á það sem upp á vantar í 

umhverfinu og víðaí starfsemi þjóðfélagsins. Sem dæmi má nefna upplýsingaþjónustu, 

samskipti og menntun sem hamla fötluðu fólki aðgang á jafnræðis grundvelli. Þessi 

skilgreining lýsir sambandi á milli hugtakanna tveggja, færnisskerðingar og fötlunar. Fötlun er 

það sem raunverulega hægt er að mæla í manneskjunni til dæmis sjónskerðing, 

heyrnaskerðing eða hreyfihömlun. Færnisskerðingar eru skerðingar á færni fólks sem eru 

afleiðing fötlunarinnar vegna þess að samfélagið í kring er ekki fært um að koma til móts við 

þarfir fatlaðs fólks og kröfur þeirra (Danish Disability Council, 2002; Greve, e.d.). 

4.2. Þemun fjögur í dönskum lögum 

Stefnan í málefnum fatlaðs fólks í Danmörku felur í sér fjórarmeginreglur (Danish Disability 

Council, 2006). 

4.2.1. Reglan um uppbót og reglan um jöfnun tækifæra 

Reglan um uppbót kveður á um að samfélagið bjóði fötluðu fólki upp á fjölda þjónustu og 

aðstoðar til þess að draga úr eða koma í veg fyrir afleiðingar fötlunar þeirra eins mikið og 

unnt er. Uppbótin er ekki talin vera forréttindi heldur leið til þess að jafna ójafnan grundvöll 

og tilgangur hennar er að bæta upp fyrir afleiðingar fötlunarinnar.Uppbótin er fötluðu fólki 

að kostnaðarlausu og er veitt án tillits til fjárhagslegrar stöðu fatlaða einstaklingins og 

fjölskyldu hans. (Danish Disability Council, 2006; Greve, e.d.). 

Samkvæmt reglunni um uppbót er jöfnun tækifæra ekki spurning um að allir hljóti 

sömu uppbótina. Forsenda fyrir jöfnun tækifæra er fjölbreytt og einstaklingsmiðuð og 

tilgangurinn að brúa bilið á milli hamlana sem fötlunin leiðir af sér og væntinga og krafa 

þjóðfélagsins. Jöfnun tækifæra merkir að sjá til þess að raunveruleg og jöfn tækifæri bjóðist 

fötluðum þjóðfélagsþegnum til þess að taka þátt í allri starfsemi þjóðfélagsins, þrátt fyrir að 

fólk sé á mismunandi upphafsstöðum. Þetta gengur einungis upp ef hvert og eitt svið 

þjóðfélagsins gengst við ábyrgð um að jafna tækifæri (Danish Disability Council, 2006; Greve, 

e.d.). 

4.2.2. Reglan um svæðistengda ábyrð 

Reglan um svæðistengda ábyrgð felur í sér að ábyrgð fyrir jöfnun tækifæra fyrir fatlað fólk í 

ákveðnum geirum þjóðfélagsins sé í höndum þess yfirvalds sem er almennt ábyrgt fyrir því 

sviði. Meginreglan varðandi svæðistengda ábyrgð hvílir á því grundvallarsjónarmiði að ef 

fatlað fólk á að geta náð fullri þátttöku í samfélaginu þurfi öll svæði þess að taka þátt og bera 

ábyrgð á því að reglan um jöfnun tækifæra sé innleidd (Greve, e.d.). Með þessu er átt við að 

það yfirvald, stofnun eða fyrirtæki sem á sínu sviði ber ábyrgð á að veita þjóðfélagsþegnum 

þjónustu eða aðstoð ber jafna ábyrgð á því að tryggja og fjármagna þjónustuna til handa 

fötluðu fólki og ófötluðu. Uppbótin sem miðar að því að jafna tækifæri getur verið 

margskonar.Í fyrsta lagi má nefna einstaklingsbundin persónuleg aðstoð sem gæti verið til 

dæmis heyrnatæki eða stuðningur. Í öðru lagi gæti uppbótin falið í sér sambærileg tilboð, til 

dæmis að skrifað efni sé gefið út á hljóðupptöku eða að boðið sé upp á annarskonar 

ferðamáta fyrir fólk sem ekki getur nýtt sér almenningssamgöngur. Að lokum getur uppbótin 

verið sameiginleg verkefni þar sem þjóðfélagið er skipulagt þannig að tekið er tillit til fatlaðs 

fólks eins víðum skilningi og mögulegt er. Verkefnin geta bæði snúið að hagnýtum verkefnum 

auk þess að miða að því að breyta hugarfari fólks. Þau geta til dæmis falið í sér að búa til 

vefsíðu fyrir blint fólk eða varðað stefnu vinnustaða og miðað að því að sjá til aukins 

umburðarlyndis og meira pláss á vinnustöðum (Danish Disability Council, 2006). 

4.2.3. Reglan um samstöðu 

Felur í sér að stuðningsúrræði og bætur sem bæta upp fötlun séu fjármögnuð sameiginlega 

með sköttum. Það felur í sér að uppbótin sem fólk hlýtur, í formi bóta, styrkja, tækja eða 

öðru, sé þeim að kostnaðarlausu og þar af leiðandi óháð innkomu eða fjárhagsstöðu 

einstaklingsins (Danish Disability Council, 2006).  

4.3. Úrræði fyrir fatlað fólk í Danmörku varðandi vinnumarkað 

Stefnan hjá Dönum varðandi atvinnumál fólks er að horfa til vinnufærni einstaklinga frekar 

en á skerðingar á færni þeirra. Tilgangurinn er sá að félagsráðgjafi og skjólstæðingur hans 

geti í samvinnu fundið út hvernig færni einstaklingsins getur nýst og þannig komist í tengingu 

við vinnumarkaðinn, með eða án stuðningsúrræða sem standa til boða. Meginreglan er að 

útbúa hæfnis prófíl fyrir einstaklinginn sem ætti að auki að hjálpa til við að komast að hvaða 

hindranir standa í vegi fyrir því að viðkomandi komist út á vinnumarkaðinn. Tólf þættir eru í 

lýsingunni á hæfnis prófílnum og þeir eru; menntunarstig, starfsreynsla, áhugamál, 

félagsfærni, hæfni til breytinga, hæfni til lærdóms, atvinnutengdar óskir, vinnusjálf (e. work 

identity), væntingar um eigin frammistöðu, húsnæði og efnahagur, félagslegt tengslanet og 

heilsa (Greve, e.d.). 

Þau úrræði sem eru í boði fyrir fatlað fólk í Danmörku hvað varðar atvinnumál er hægt 

að skipta upp í þrjá hópa, aðlögun, viðhald og aukna hæfingu (Greve, e.d.).  

4.3.1. Aðlögun 

Nokkur úrræði falla undir þennan flokk. Þau eru forgangur, ísbrjóturinn, sveigjanleg störf og 

persónuleg aðstoð. 

4.3.1.1. Forgangur  

Til þess að sporna við áhrifum fordóma og fáfræði varðandi fatlað fólk er því þannig háttað í 

opinbera geiranum að ef fatlaður einstaklingur sækir um starf og uppfyllir menntunarkröfur 

starfsins þá er þeim sem ræður í starfið skylt að boða þann sem sótti um starfið í viðtal. Ef í 

ljós kemur eftir viðtalið að viðkomandi sé jafn hæfur í starfið og aðrir umsækjendur þá skal 

honum boðið starfið (Danish Disability Council, 2006). Þetta á hins vegar ekki við ef 

vinnuveitandinn ákveður að ráða manneskju sem þá þegar starfar innan fyrirtækisins í nýja 

starfið (Greve, e.d.). 

4.3.1.2. Ísbrjóturinn 

Ísbrjóturinn er einskonar þjálfunarúrræði. Markmið þessa úrræðis er að fatlað fólk sem 

nýlega hefur öðlast hæfni geti fengið reynslu á vinnumarkaði sem gerir þeim auðveldara fyrir 

að fá vinnu seinna meir. Í gegnum þetta úrræði ræður vinnustaður fatlaðan einstakling á 

venjulegum skilmálum og svo hlýtur vinnuveitandinn niðurgreiðslu í sex til níu mánuði fyrir 

50% launa viðkomandi. Þetta úrræði er í boði bæði í opinbera- og einkageiranum. (Danish 

Disability Council, 2006; Greve, e.d.) 

4.3.1.3. Sveigjanleg störf 

Ef vinnugeta einstaklings er 50% eða minni og öll önnur vinnumarkaðsúrræði hafa verið 

reynd getur sá hinn sami sótt um að komast í sveigjanlegt starf (Etherington, D. og Ingold, J, 

2012). Í slíku starfi er tekið tillit til minnkaðrar getu starfsmannsins til vinnu. Starfsmaðurinn 

getur til dæmis fengið hvíldartíma yfir daginn, tekið getur verið tillit til þess að 

starfsmaðurinn starfi hægar en aðrir starfsmenn eða þá að starfsmaðurinn vinni færri 

klukkustundir á dag en fái laun greidd að fullu. Slík störf eru annað hvort á hinum almenna 

vinnumarkaði eða hjá hinu opinbera og hlýtur vinnuveitandi niðurgreiðslu sem nemur 1/3 til 

2/3 af þeim launum sem hann greiðir starfsmanni í sveigjanlegu starfi(Danish Disabilty 

Council, 2006; Greve, e.d.).  

4.3.1.4. Persónuleg aðstoð fyrir fatlað fólk í vinnu 

Launþegar eða sjálfstætt starfandi einstaklingar með skerta sjón eða heyrn eða með annars 

konar líkamlega fötlun eiga þess kost að fá persónulega aðstoð í formi túlkunar eða aðstoðar 

við praktískar athafni í starfi. Persónulega aðstoðarmanneskjan tekur þá að sér að vinna 

hluta vinnunnar sem fatlaðamanneskjan getur ekki framkvæmt sjálf. Aðstoðarmanneskjan er 

ráðin í hámark 20 tíma á viku nema ef fatlaðamanneskjan er með tvær mismunandi gerðir 

fötlunar, til dæmis heyrnaleysi og blindu. Í slíkum tilfellum er leyfilegt að ráða persónulega 

aðstoðarmanneskju alla tíma vikunnar sem fatlaði einstaklingurinn vinnur. Þetta úrræði er 

einnig hægt að nýta samhliða sveigjanlegu starfi og vernduðu starfi, semsagt samhliða þeim 

störfum þar sem vinnuveitandinn hlýtur niðurgreiðslu fyrir launum fatlaða einstaklingsins 

(Danish Disability Council 2006; Greve, e.d.). 

Nokkur styðjandi úrræði sem tryggja aðlögun eru til dæmis að breyta vinnustöðum og 

gera fatlaða einstaklingnum þannig kleift að stunda ákveðna vinnu. Sveitarfélagið veitir þá 

aðstoð til dæmis með þeim hætti að víkka hurðar, koma upp römpum og lyftum. Til þess að 

hljóta slíka aðstoð þarf viðkomandi að vera með skerta vinnugetu vegna líkamlegra, 

sálrænna eða félagslegra ástæðna og aðstoðin að vera nauðsynleg til að sá hinn sami geti 

stundað vinnu (Danish Disability Council, 2006; Greve, e.d.). 

4.3.2. Viðhald 

Ýmsar gerðir styðjandi úrræða eru mikilvæg til þess að fólk geti haldist í starfi ef breytingar 

gera vart við sig. Fötlun getur breyst eða orðið vandamál og þá gæti einstaklingurinn þurft á 

aðstoð að halda til dæmis betri aðgengi, aðlögun vinnustaðar, persónulegri aðstoð eða 

einhverju öðru. Sumir sjúkdómar og fatlanir eru síbreytileg og þarf þess vegna að vera sífelld 

endurskoðun á því hvaða aðstoð viðkomandi þarfnast. Hægt er að sjá og koma í veg fyrir að 

einstaklingar yfirgefi vinnumarkaðinn með mörgum þeim úrræðum sem nefnd hafa verið hér 

að framan og falla undir aðlögunarskemað(Greve, e.d.). 

4.3.3. Aukin hæfing 

Mismunandi stuðningsstendur til boða oft í formi stuðningsúrræða sem eru nauðsynleg til 

þess að tryggja að áætlun um aukna hæfingu standist. Þessi aðstoðandi úrræði geta verið 

mismunandi gerðir bóka, aðgangur að menntastofnunum, persónuleg aðstoð við þátttöku í 

menntun og fleira. Kerfið stendur þannig við bakið á einstaklingnum að nauðsynlegri hæfni 

sé náð eða haldið og með því gerir það viðkomandi kleift að fara inn á vinnumarkaðinn eða 

að haldast inni á honum. Þeir sem hljóta þessa aðstoð þurfa að sýna fram á áætlun um leið 

inn á vinnumarkaðinn. Áætlunin á að útlista vinnuhæfni einstaklingsins ásamt því hvaða 

lausu störf standa til boða eða búist er við að standi til boða.  

5. Samanburður á stöðu fatlaðs fólks varðandi vinnumarkað á 

Íslandi og í Danmörku 

Erfitt er að nálgast rannsóknir sem sýna fjölda fatlaðs fólks á vinnumarkaði hérlendis. Þær 

tölur sem til eru um þessi mál eru tölur yfir heildarþátttöku öryrkja á vinnumarkaði. Sýnt 

hefur verið fram á það að um leið og atvinnuleysi á Íslandi eykst, aukast umsóknir um 

örorkulífeyri og hlutfall lífeyrisþega sömuleiðis. Að sama skapi fækkar umsóknum um 

örorkulífeyri og hlutfall lífeyrisþega þegar atvinnuleysi minnkar (Rannveig Traustadóttir og 

James G. Rice, 2007).  

Samkvæmt rannsókn sem birt var árið 2010 eru 84% vinnufærra Íslendinga á 

vinnumarkaði. Lagður var spurningarlisti fyrir einstaklinga sem voru á skrá yfir örorku- og 

endurhæfingarlífeyrisþega hjá Tryggingastofnun ríkisins. Þá kom í ljós að einungis 29% 

öryrkja voru á vinnumarkaði sama ár. Heildartekjur einstaklings voru að meðaltali 360.000 og 

heildartekjur samskattaðra einstaklinga 461.000 krónur á mánuði en heildartekjur öryrkja 

voru að meðaltali 175.000 á mánuði (Guðrún Hannesdóttir, 2010). Til samanburðar voru 77% 

Danaá vinnumarkaði og46.6 % fatlaðs fólks á vinnumarkaði þarlendis árið 2010(Greve, e.d.). 

Samkvæmt þessum tölum er atvinnuþátttaka ófatlaðs fólks minni í Danmörku en á Íslandi en 

á hinn bóginn atvinnuþátttaka meðal fatlaðs fólks meiri í Danmörku en á Íslandi. 

6. Niðurstöður 

Í félagsráðgjöf er mikið rætt um valdeflingu, sér í lagi valdeflingu hinna ýmsu 

minnihlutahópa. Valdefling gerist í félagslegum samskiptum fólks og því mikilvægt að gefa 

öllum kost á því að vera í félagslegu samneyti við aðra með því til dæmis að stunda vinnu. 

Alþjóðasamningar, sáttmálar, reglur Sameinuðu Þjóðanna og íslensk lög eiga að sjá til 

þess að fötluðu fólki séu tryggð jöfn réttindi á við aðra samfélagsþegna burt séð frá fötlun 

þeirra. Þegar kemur að atvinnu sérstaklega er það skýrt tekið fram að bann sé við mismunun 

á vinnumarkaði. Fatlað fólk á að njóta verndar gegn atvinnuleysi, hefur rétt til að velja sér 

vinnu af fúsum og frjálsum vilja og afla sér þannig lífsviðurværis. Mikil áhersla er lögð á að 

fatlað fólk hafi kost á því að lifa og starfa í náttúrulegu samfélagi við aðra. Þá er átt við til 

dæmismöguleikann á að starfa á almennum vinnumarkaði eins og tekið er fram í lögum um 

málefni fatlaðs fólks, en það er eitt af aðal markmiðunum þegar kemur að atvinnumálum. 

Þegar fatlað fólk vinnur á almennum vinnumarkaði hefur það rétt á sérstakri liðveislu, 

verkstjórn og starfsþjálfun. Sveitarfélög eiga að starfrækja hæfingar- og 

endurhæfingarstöðvar og veita iðju- og starfsþjálfun. Þar að auki á að standa til boða 

starfsráðgjöf og fræðsla, atvinnuleit og vinnumiðlun og aðstoð í vinnu á almennum 

vinnumarkaði. Til viðbótar við þetta hefur fatlað fólk forgang til vinnu hjá hinu opinbera ef 

það sækir um og er jafn hæft eða hæfara en ófatlaðir umsækjendur. 

Þau úrræði sem standa fólki til boða til þess að komast inn á vinnumarkaðinn á Íslandi 

eru ýmist á vegum sjálfseignarstofnana, sveitarfélaga og/eða ríkis. Úrræðin eru jafn misjöfn 

og þau eru mörg og miðast hvert að sínum markhópi. Hver og einn ætti að geta fundið sér 

úrræði sem hefur það að markmiði að koma viðkomandi út á vinnumarkað. Því verður ekki 

neitað að fjöldi úrræða er mikill en spurningin er hvort að þau séu að nýtast sem skyldi.  

Hvað varðar lögin eru Danir með mjög svipaðar áherslur og Íslendingar. Þeir leggja 

áherslu á jöfnun tækifæra fyrir alla og mikið er upp úr því lagt að fatlað fólk sé á almennum 

vinnumarkaði. Fötluðu fólki stendur til boða flest það sama í Danmörku og á Íslandi 

samkvæmt lögum þannig að réttarstaðan er ekki ósvipuð í löndunum tveimur. Rauði 

þráðurinn í stefnu Dana í fötlunarmálum felur í sér fjórar megin reglur sem eru reglan um 

uppbót, reglan um svæðistengda ábyrgð, reglan um samstöðu og reglan um jöfn tækifæri. 

Þessar reglur eru undirstaða laga og úrræða sem fólki býðst. Í Danmörku búa félagsráðgjafi 

og skjólstæðingur hans, í þessu tilfelli fatlaður einstaklingur, til hæfnisprófíl í sameiningu. 

Þetta er gert til þess að báðir átti sig á því hvert áhugasvið, geta og vilji einstaklingsins er og 

hvaða vinna gæti þar af leiðandi hentað viðkomandi. 

Lítið vandamál var að finna tölur um hlutfall fatlaðs fólks á vinnumarkaði í Danmörku 

en sömu söguna var ekki að segja um þessar tölur hérlendis. Einu tölur sem fundust voru um 

atvinnuþátttöku öryrkja og var því stuðst við þær tölur. Atvinnuþátttaka meðal fatlaðs fólks í 

Danmörku virðist vera umtalsvert meiri en á Íslandi miðað við þær tölur sem hægt var að 

nálgast. Hins vegar er atvinnuþátttaka ófatlaðs fólks minni þarlendis en hérlendis. 

7. Umræða 

Rætt er um að skilgreiningar á fötlun fari eftir pólitískri menningu að einhverju leyti. Þar sem 

einstaklingur er fatlaður þar til kemur að því að greiða honum bætur, á þá fötlunin þaðtil að 

hverfa. Þegar rætt er um að mörk þroskahömlunar hafi verið dregin við greindarvísitölustig 

frá 50 upp í 85 í gegnum árin gæti þetta vel staðist að mínu mati.  

Þegar ég vann að þessari ritgerð áttaði ég mig á því að sjónarhorn mitt á fötlun hefur 

verið læknisfræðilega litað alla tíð. Ég gerði mér ekki grein fyrir því fyrr en ég kynnti mér 

málið betur og las mér til. Ég áleit fatlað fólk alltaf vera óheppið og fannst í raun það vera 

bæði ástæða og afsökun fyrir því að taka ekki þátt í samfélaginu til jafns við aðra. Líklega 

vantaði upp á að ég áttaði mig á því hvað samfélagið hindrar fatlað fólk að mörgu leyti, ekki 

bara hvað varðar aðgengi til dæmis að byggingum heldur einnig þegar kemur að tækifærum 

hvað varðar atvinnu, nám og annað þess háttar, samanber tölur sem sýnt hefur verið fram á 

um dræma atvinnuþátttöku öryrkja á landinu.  

Í Danmörku er auðveldlega hægt að nálgast tölur um atvinnuþátttöku fatlaðs fólks en á 

Íslandi er það nánast ógjörningur. Ástæðuna fyrir því er hvergi að finna svart á hvítu en þær 

tölur sem ég nota í þessari ritgerð benda óneitanlega til þess að mun algengara sé að fatlað 

fólk í Danmörku sé á vinnumarkaði. Þessi staðreynd fær mann til að íhuga hvað Danir eru að 

gera sem Íslendingar gera ekki. Það sem ég tel að gæti einna helst vantað upp á hjá 

Íslendingum er eftirfylgdin þegar búið er að finna fólki búsetu og önnur þjónustuúrræði. 

Teymið sem sér um það ætti að mínu mati einnig að gera svipaða úttekt og Danir gera um 

hæfni og áhugasvið fólks og í framhaldi af því hvetja fólk og aðstoða við að finna sér vinnu 

eða vinnutengd úrræði. Þau atvinnutengdu úrræði sem eru hérlendis eru mörg og fjölbreytt 

en virðast ekki vera að þjóna sínum tilgangi sem skyldi þar sem atvinnuþátttaka fatlaðs fólks 

hérlendis er minni en í Danmörku og atvinnuþátttaka ófatlaðs fólks meiri.Sú staðreynd að 

umsóknir um lífeyri og fjöldi lífeyrisþega á Íslandi fjölgi samfara hækkandi atvinnuleysi vekur 

mann óneitanlega til umhugsunar um það hvort að auðveldara sé að hafa fólk á bótum en að 

skapa þeim atvinnu eða greiða þeim leiðina út á vinnumarkað. Tilfærsla þjónustu við fatlað 

fólk frá ríki til sveitarfélaga hefði átt, að mínu mati, að auðvelda og hvetja fatlað fólk við að 

nálgast atvinnu og atvinnutengd úrræði og þjónustan og eftirfylgdin að verða persónulegri, 

rétt eins og tekið er fram í markmiðuðum sem voru að baki tilfærslunni. Hvort að það hafi 

gengið eftir er erfitt að segja til um þar sem tölur um atvinnuþátttöku fatlaðs fólks fyrir og 

eftir tilfærslu finnast hvergi. 

Það sem ég tel að vanti á Íslandi þegar kemur að atvinnumálum fatlaðs fólks eru í fyrsta 

lagi rannsóknir á hlutfalli fatlaðs fólks á vinnumarkaði.Í öðru lagi rannsóknir á þvíhvað virkar 

til þess að hvetja fólk til þess að leita sér að vinnu og hvað virkar til þess að koma fólki út á 

vinnumarkað. Í þriðja lagi að útfæra úrræði á einhvern hátt sem nýtist skilvirkt við þessar 

aðgerðir. Einnig tel ég vera mikla þörf á að skapa fleiri störf. Til þess að þetta náist tel ég vera 

mikilvægt að setja þessi mál á dagskrá og fylgja þeim vel eftir því að það sem skiptir megin 

máli er ekki bara að fá góðar hugmyndir og útbúa sniðug úrræði heldur að sjá til þess að 

þessu sé fylgt eftir með stöðugu mati og endurskoðun í samráði við þá sem úrræðin eiga 

nýtast. 

